
Neste ano  de 2015, se lle adica o Diá das Letras Galegas á figura do pontevedrés Xosé
Fernado Filgueira  Valverde  (1906-1996).  Persoa  de  fonda  e  manifesta  relixioxidade,  participou
fortemente na recuperación das celebracións da Semana Santa  na nosa cidade e formou parte do
grupo de persoas que reactivaron as procesións pontevedresas. Un dos seus grandes amigos fora o
artista e sacerdote Jose Luis Pintos Fonseca, verdadeira alma mater do que podemos considerar a
Semana Santa moderna da cidade do Lérez. O seú pai, Xavier Pintos Fonseca, era en 1924 «cofrade
común» na primeira refundación da Confraría do Corpo Santo, igual que o era tamén Filgueira, que
ademáis  sería  un  dos  veedores.  Do  mesmo  modo,  existe  constancia  da  súa  colaboración  coa
Confraría da Vera Cruz e Misericordia, a decana das que que a partires de 1949 irían formando o
actual mapa confrade da Semana Santa pontevedresa.

Fundou Filgueira Valverde a  Confraría do  Espírito Santo en 1952.  Pronto sería coñecida
como a Confradía do Instituto, xa que logo a maioría dos confrades desta nova agrupación relixiosa
serían estudantes  e ex estudantes  vinculados a ese centro de ensinanza  –o Instituto  Masculino  de
Pontevedra– do que Filgueira foi mestre, e logo tamén director dende 1944 ata 1976. Esta confraría
participará de forma moi activa, alén das procesións, en diversos actos e  oficios  litúrxicos que se
celebraban nos templos da cidade; tal eran o Lavatorio de pés no Xoves Santo, a Adoración da Cruz
para o Venres ou a custodia do Lignum Crucis e a Cerimonia do Lume na vixilia pascual do Sábado
Santo. Tamén levaban a cabo, os mozos e mozas dos institutos, o Acto da Quinta Angustia que se
celebraba en San Domingos e que formaba parte dos entrañables acontecementos da Semana Maior
de fai algunhas décadas.  Mesmo hoxe en día, na celebración dos Via Crucis que a  Contradía do
Espírito Santo  organiza durante  a  Coaresma no Convento  de  Santa  Clara,  recítanse  durante  as
Estacións pasaxes de Paul Claudel versionados por Filgueira. Asemade, nestes Via Crucis participa
o Coro dos ex Cantores do Instituto, que fora outra das iniciativas –a do Coro do Instituto– vertida
polo erudito pontevedrés,  tendo unha forte presenza  en diversos actos  durante toda a Semana de
Paixón. Fomentou, a súa vez, o coñecemento desta celebración adicando unha parte da súa copiosa
produción literaria  ao tema da Semana Santa dende un punto de vista  histórico,  antropolóxico,
artístico e musical, ademais do meramente sentimental. De feito, no seu último ano de vida andavía
publica dende as páxinas do programa da Xunta Coordinadora da Semana Santa de Pontevedra. Deu
varias conferencias pola xeografía galega,  facendo gala do seu  instinto divulgativo, e  auspiciou
dende o seu querido Museo, a elaboración de exposicións e outras actividades relacionadas co tema.

E cousa manida o de referirse á persoa de Xosé Filgueira Valverde  como a de un home
polígrafo...  de moitos  saberes.  Sendo certo,  cómpre  salientar o  compromiso coa súa  fe.  Iso si,
sempre dende o evidente carácter humanístico do vello profesor.

 Filgueira Valverde nunha procesión de Semana Santa en Pontevedra. (Imaxe: Arquivo Gráfico do Museo de Pontevedra).


